
NOTAT UM FÁMJINSTUNNIL OG DALSTUNNIL 
 
Samferðslumálaráðið hevur heitt á Landsverk um at gera eitt stutt notat har Famjinstunnilin og Dalstunnilin 
verða samanbornir og raðfestir.  
 
Ætlanin er, at tunnilstoymið hjá Landsverki skal gera báðar tunlarnar, harafturat eru Tjørnuvíkartunnilin og 
Gjáartunnilin nevndir sum tunlar, ið tunnilstoymið skal gera. Endamálið við tunnilstoyminum er at gera tunlar 
til smærru bygdirnar og fyrimunurin er at teir kunnu gerast fyri kostprís í tann mun fíggingin røkkur á hvørjum 
ári.  
 
Niðanfyri eru verkætlanirnar Fámjinstunnil og Dalstunnil lýstar. Avbjóðingar eru á báðum farleiðunum í dag, 
men ikki somu avbjóðingar.  
 
Farleiðin til Fámjins liggur høgt, við Ørðaskarð er hæddin 280 metrar yvir sjónum og har er sera vindhart. Kavi 
kann eisini leggjast á farleiðini, men tað er ikki størsti trupulleikin. Ein part av leiðini er grót skrásett at koma á 
vegin, men talan er í flestu førum um smágrót.   
 
Farleiðin til Dals er smøl og vegurin liggur ein langan tein á eini “hyll”, har tað er steyrrætt í havið í niðara borð 
og eisini høgt uppfyri í ovara borð.  Trupulleikar eru av at tað ríður undan vegnum og av at grót ríður oman á 
vegin úr erva.  
 
Um raðfestast skal vegatøkniliga og av trygdarávum hevur Dalstunnilin hægri raðfesting enn Famjinstunnilin.  
Partar av Dalsvegnum eru í so ringum standi, at vandi er fyri bæði at tað ríður undan vegnum og at grót ríður á 
vegin og at vegurin tí ikki verður farbarur í longri tíð. Hesin vandin er væl minni á Fámjinsvegnum, men har er 
tað harafturímóti veðrinum vandi kann standast av, soleiðis at koyrast kann ikki til og frá bygdini, tá veðrið er 
ringt.  
 
Tað sum talar fyri at byrja við Fámjinstunlinum er, at tað er lættari at fara undir hesa verkætlanina. 
Tunnilstoymið er nýtt og Landsverk skal menna førleikan at gera tunlar aftur, Fámjinstunnilin liggur uttanfyri 
bygt øki meðan Dalstunnilin liggur í bygdum øki. Bæði tunnilsmunnin í Húsavík og í Dali eru tætt við hús, og 
hetta kann gera arbeiðið við spreinging og øðrum virksemi truplari. Landsverk hevur eitt verkstað í Ørðavík, 

har tunnilsmaskinurnar kunnu vera viðlíkahildnar og umvældar, umframt at tað allarhelst verður lættari at 
sleppa av við grótið frá tunnilsgerðini í Suðuroynni.  
 
Kostnaðurin at gera fyrsta tunnilin vil vera eitt sindur hægri enn at gera eftirfylgjandi tunlar, tí Landsverk skal 
fáa neyðugar maskinir og útgerð til tunnilsgerð til vegar aftur. Í ár verða 5 mió kr nýttar til hetta, og talan er um 
brúkta útgerð. Tá tunnilstoymið er farið undir at gera tunlar aftur verður tørvur á at keypa nakað afturat og at 
umvæla og endunýggja útgerðina so hvørt. Hesar útreiðslur verða nakað lægri komandi árini, hetta verður 
innroknað í kostnaðin av tunlinum arbeitt verður í.  
 
Samanumtikið:  
 
Landsverk metir, at Dalstunnilin er munandi meira átrokandi enn Famjinstunnilin, tá talan er um trygd og 
vanda fyri at farleiðin ikki verður tøk í longri tíð.  
 
Vandunum á Dalsvegnum kanst tú sum bilførari ikki verja teg fyri, tað kann ríða undan vegnum og á vegin. 
Veðrið er størsta avbjóðingin á Famjinsvegnum og tí vandanum kanst tú sum bilførari verja teg fyri, serliga nú 
ein veðurstøð boðar frá um koyrilíkindini á ringasta strekkinum. 
 
Á farleiðini til Famjins mælir Landsverk til heldur at tryggja verandi veg enn at gera ein tunnil. Um politisk 
avgerð verður tikin um at gera tunnil til Famjins, mælir Landsverk til at hann verður raðfestur hjá 
tunnilstoyminum eftir Dalstunnilin og Tjørnuvíkartunnilin.  

FARLEIÐ TIL FÁMJINS 

VERANDI STØÐA 

Fámjinsvegurin liggur høgt, er brattur og trupulleikar eru av kava og serliga vindi. Ferðslan fyri 2011 var 159 
akfør um samdøgrið. Við ársbyrjan 2018 búðu 79 fólk í Fámjin. 

 

MØGULIGAR LOYSNIR 

ALTERNATIV 1  

Betra og tryggja verandi veg.  

ALTERNATIV 2  

Fleiri tunnilslinjur eru skitseraðar, men arbeitt hevur mest verið við linjuni, sum umfatar ein 1200 metra langan 
tunnil. Tað hevur fyrr verið tosa um ein 800 metra langan tunnil, men hesin er ikki møguligur út frá jarðfrøðini. 

Tunnilsloysnin verður planløgd nærri í løtuni, talan verður um ein 1.200 metra langan tunnil, 600 metrar av vegi 
Ørðavíkarmegin og um 500 metrar av vegi Fámjinsmegin. Við hesi loysn slepst undan ringasta strekkinum á 
Fámjinsvegnum. Ætlanin er at byrja at gera arbeiðsvegin til tunnilsmunnan í heyst. 

Kostnaðarmetingarnar niðanfyri eru treytaðar av at tunnilstoymið ger tunnilin. Um verkætlanin skal bjóðast út 
verður kostnaðurin 50-100% hægri. 

KOSTNAÐARMETING 

 

 Vegur Tunnil Tilsamans  Rakstur  Spardur 
rakstur 

Munur árliga 

Alt. 1 40-45  40-45  0,2 0 0,2 

Alt. 2  40-60 40-60  0,9 0 0,9 

 

TILMÆLI 

Landsverk mælir til loysnina at betra verandi veg til Fámjins. Talan er um fáar dagar árliga har vegurin vegna 
veður ikki er farbarur. Veðurstøðin á Ørðaskarði ger eisini at ávarað verður um veðrið, so bilførarar kunnu taka 
hædd fyri tí.  

Tað er ikki tann stóri munurin á kostnaðinum at dagføra vegin og at gera tunnilin, men útreiðslurnar til raks-
turin er væl hægri við tunnilsloysnini.  

AVLEIDDAR VERKÆTLANIR 

Ongar avleiddar verkætlanir eru 

SYNERGI VIÐ AÐRAR VERKÆTLANIR 

Við tunnilsloysnini kann grót frá tunlinum nýtast til at dagføra vegin á strekkinum, sum framvegis verður nýtt.   

BYGGITÍÐ 

At dagføra vegin kann gerast stigvíst. Til dømis 5 mió kr árliga eina tíð.  

Tunnilsloysnin tekur 3 ár, men tað er treytað at játtan er til verkætlanina alla tíðina. Tá er seinasta árið til at 
seta teknisku útgerðina upp, herundir ljós og trygdarskipan.  

RAÐFESTING 

Um ein tunnil skal gerast til Fámjins mælir Landsverk til, at verkætlanin verður raðfest eftir Dalstunnilin og 
Tjørnuvíkartunnilin.  

 

  

MYND 1: Linjan fyri Fámjinstunnilin. Talan er um 1200 metrar av tunli, 600 metrar av vegi í Ørðavíkarmegin og 500 metrar av vegi 

Fámjinsmegin. 

FARLEIÐ TIL DALS 

VERANDI STØÐA 

Vegurin liggur høgt og eftir fjallasíðu. Trupulleiki stendst av mótkoyrandi bilum, tí ov fá víkipláss eru. Somuleiðis 
hevur farleiðin trupulleikar av at grót og skriðulop koma á vegin. Skriður eru eisini lopnar undir vegnum. Í 
januar 2018 búðu 34 fólk í Dali. 

MØGULIGAR LOYSNIR  

ALTERNATIV 1  

Betra og tryggja verandi veg. Av tí at vegurin liggur í brattlendi meginpartin av strekkinum, kann tað verða um-
fatandi og dýrt at tryggja og breiðka vegin. Landsverk hevur fyrr viðgjørt loysnir við bæði trygdarhegni og tryg-
gjan av verandi vegi, men allarhelst kunnu hesar loysnir ikki loysa trupulleikarnar á Dalsvegnum. 

ALTERNATIV 2  

Tunnil. Ein Dalstunnil á 2,2 km er teknaður, og ætlanin er at tunnilstoymið hjá Landsverki skal gera tunnilin. Tað 
er ikki endaliga tikin støða til júst hvar tunnilin skal koma út í Dali. Talan kann vera um eina loysn í bygdini ella 
við landsvegin beint omanfyri bygdina. Tað eru fáir hundrað metrar av vegi báðumegin tunnilin. 

Størsta avbjóðingin viðvíkjandi Dalstunlinum er at fáa greiði á, hvat skal gerast við grótið, sum kemir úr tun-
linum. Hetta ávirkar eisini prísin á tunlinum, tí møguliga skal grótið koyrast langt. Til ber at dagføra vegirnar 
eystanfyri á Sandoynni við grótinum, men tað krevur at játtan verður til tað verkætlanina. Sandoyartunnilin he-
vur sama trupulleika, og tunnilsfelagið hevur longu gjørt avtalu um at fylla grót í tey grótbrot v.m. sum eru á 
Sandoynni.  

 

KOSTNAÐUR 

 

 Nýgerð
vegur 

Nýgerð
tunnil 

Tilsamans  Rakstur Spardur 
rakstur 

Munur árliga 

Alt. 
1 

45-55 0 45-55  0,2 0 0,2 

Alt. 
2 

 70-90 70-90  1,4 0 1,4 

TILMÆLD LOYSN 

Landsverk mælir til at tunnil verður gjørdur til Dals. Við at lata tunnilstoymið hja Landsverki gera verkætlanina 
kostar Dalstunnil við tilhoyrandi vegum umleið 70-90 mió kr. Her eru eyka kostnaðir av at sleppa av við grótið 
ikki íroknaðir. Um verkætlanin verður boðin út kostar hon eini 50-100% meira. 

AVLEIDDAR VERKÆTLANIR 

Ongar avleiddar verkætlanir eru 

SYNERGI VIÐ AÐRAR VERKÆTLANIR 

Aðrir vegir í Sandoynni kunnu dagførast við tunnilsgróti. 

BYGGITÍÐ 

Tunnilin tekur 4 ár at gera. Umleið 3 ár við tunnilsgerð og 1 ár til tekniskar installatiónir.  

TILMÆLD TÍÐARÆTLAN 

2019-2022 

 

 

 

 

 
 
 
 
 
 
 
 
 
 
 
 
 
 

Mynd 2: Dalstunnilin verður umleið 2,2 km langur 


